Вöрса морт рöд
Ёгор пöль мунiс сён саяс корсьны телега вöчан вöр, дадь сювъяс да вожъяс, чукля тасъяс, мый паныдасяс. Ме тöдмаси выль пöскöтинанöн, синъялi паськыд сёнсö, сы дорын куйлысь уна рöма видзьяссö.

Кушинас сёнмыс вöлi веськыд да паськыд: лайкöсiныс витсё метра пасьта, и мöдыс сэтшöм жö. Кыкнанныс лайкöс öсь, вевттьысьöмаöсь ситурунöн, горадзульöн, еджыд дзоридзьяса катшасинмöн. На костын быдмö дженьыдик турун – дзульган, мöд ног кö, денежник. Дзульган чорзьö- ма нин, и, кор восьлалан тайö турун вывтiыс, сiйö шарöдчö да тратшкакылö дзик выль бумага шайт моз. Тадз сярöдчö вылыс йöрнöс кизь кодь плавкöс руд кöйдысыс.

Горадзуль да катшасин костын шочиника тыдалiсны лöз кöлöкöльчикъяс, пытштурунлöн перкаль юръясыс, татарниклö н алöй синбордъясыс. Быд боксянь найöс кытшалö вöр: сён саяс – югыдвеж кыддза рас, а мела дорын – сьöдвеж козъяин. И кымын ёнджыка видзöдан тэ тайö серпас вылас, сымын ёна шымыртö тэнсьыд сьöлöмтö: кутшöм киподтуйö н тайöс вöчöма, кысь чужöны синтö бурмöдан рöмъясыс, кыдзи артмисны танi басöксьыс-басöк серъясыс?

Менсьым мöвпъяссö дзугис Король. Видз шöрас, ыджыд мыр бокын, сiйö баксiс-буалiс да куртiс-гартiс водз кокъяснас мусö. Туруныс да муыс резсис мыш саяс, сяргис и кынöм улас. öшлöн гöлöсыс горалiс то кыза, то вöсниысь-вöсниа; сiйö и дзуртiс, и сыркъялiс, и гымалiс. Сы баксöмын кылiс тöвнырлöн бöрдöм и доймöм пемöслöн ойзöм. 
Корольсянь неылын пондiс кыскавны гöлöссö Мыйко, тöвйöм öшпи. Сiйö эз на куж буавны Король моз, а, гашкö, эз окота вöв, чожа дугдiс баксыны, но кутчысис вермасьны мыркöд. Оз-ö кутны найö люкасьны? Но шум горалöмлöн вöлöма мöд помка.

Вöр дорас, меным паныд, сулалiс йöра. Сулалiс и исалiс нюжöдöм нырнас сынöдсö. Тайö вöлi шыльыд гöна, еджыд кокъяса, чатöра юра, уна вожа, гырысь сюръяса том öшпи. 
Ме аддзывлi мамöкöд найöс нюрысь турипув вотiгöн, но сэк сiйö вöлi сюртöм на, мамсö на нёнялiс, да ещö зэв ыджыд юра. А тайö быттьö дзик лöсьöдöм мича серпас. 
Сулалыштiс сiйö, ышнясьыштiс, тiрöдыштiс вир-яйнас, а сэсся кокни восьласöн веськöдчис мöсъяс дiнö. 
А Король гымалiс и чардалiс, резiс кокнас мусö, мöдiс, тыдалö, повзьöдлыны кортöм гöсьттö, вöрса öшпиыд эз и видзöдлы сыланьö. Ме майшаси, мый мöсъясыд повзясны да пышъясны гортö, а найö важ моз копрасьöмöн зунясисны муас – бöрйисны чöскыдджык турун. А Шывка нельки ачыс повзьöдiс йöрасö: кыдз тай пышнитас, зутшнитас да джыняннас троньгас, йöрапиыд сöмын прыть – бокö чеччыштас!

Эг кö повзьöдöй, эз и мун миян дiнысь йöрапиыд, но Ёгор пöль мылякö гымгис-вачкис чер тышнас кос пуö да басöк сюра гöсьтыд веськöдчис котöртны вöрас. 
Локтiс Ёгор пöль, пельпом вылас петкöдiс кыдз пу потш да чукля потштор. Чапкис найöс турун вылö, юалiс менчим: 

– Аддзылiн сiйöс?

– Аддзылi.

– Эн повзьы?

– А мый повнысö? Сöмын недыр и олiс да.

– Ме вашöтi. Кывлiн, кыдзи?

– Нарöшнö вачкин?

– Нарöшнö.

– Нинöмла тайö. Сiйö нинöм оз вöч мортлы.

– Быдтор овлö.

– Кöть и он вöрöд сiйöс, вермас уськöдчыны?

– Вермас.

– Мыйла?

– Эмöсь сэтшöмъяс, кодъяс оз вермыны терпитны морт дуксö. Асьныс найö, эськöн и, морт рöдысь жö.

– Кыдз нö найö морт рöдысь лоöны?

– Да вот сiдз, коркö морт рöдысь петлöмаöсь... Вай бипур вöчлам, мед номъясыс пышъясны, сэсся та йылысь ме тэныд висьтала.

